
Монгол Улсын Их Хурлын 2019 оны хаврын ээлжит чуулганы
Төсвийн байнгын хорооны 6 дугаар сарын 12-ны өдөр 

/Лхагва гараг/-ийн хуралдааны товч тэмдэглэл

Төсвийн байнгын хорооны дарга Б.Чойжилсүрэн ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 14 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Б.Наранхүү, Ш.Раднаасэд, Г.Тэмүүлэн, Ө.Энхтүвшин, С.Эрдэнэ, Ж.Эрдэнэбат.

Нэг. Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төслийн Монгол Улсын Засгийн газар, Холбооны Бүгд Герман Улсын Засгийн газар хоорондын санхүүгийн хамтын ажиллагааны хэлэлцээрийг соёрхон батлах тухай хуулийн төсөлтэй хамт өргөн мэдүүлсэн Онцгой албан татвараас чөлөөлөх тухай хуулийн төсөл /Засгийн газар 2018 оны 10 дугаар сарын 17-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга И.Батхүү, мөн яамны Хөгжлийн санхүүжилтийн газрын Зээл, тусламжийн бодлогын хэлтсийн дарга Э.Болор, Байгаль орчин, аялал жуулчлалын яамны Уур амьсгалын өөрчлөлт, гадаад хамтын ажиллагааны газрын мэргэжилтэн Г.Түвшинжаргал, Сангийн яамны Хөгжлийн санхүүжилтийн газрын зөвлөх Б.Одонтунгалаг, Төслийн зохицуулагч Б.Оргил нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, референт С.Дунжидмаа нар байлцав.  

Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Б.Баттөмөр, Ж.Мөнхбат нарын тавьсан асуултад Сангийн яамны Хөгжлийн санхүүжилтийн газрын дарга И.Батхүү, Төслийн зохицуулагч Б.Оргил нар хариулж, тайлбар хийв.


Улсын Их Хурлын гишүүн Ж.Мөнхбат үг хэлэв.


Б.Чойжилсүрэн: Онцгой албан татвараас чөлөөлөх тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.

Зөвшөөрсөн: 
 8

Татгалзсан: 

 3

Бүгд: 


11

72.7 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Ж.Мөнхбат Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 26 минутад хэлэлцэж дуусав. 

Хоёр. Үндэсний аудитын газрын 2018 оны үйл ажиллагааны тайлан /Үндэсний аудитын газраас 2019 оны 4 дүгээр сарын 01-ний өдөр ирүүлсэн/

Хэлэлцэж буй асуудалтай холбогдуулан Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогч бөгөөд тэргүүлэх аудитор С.Бүрэнбат, Үндэсний аудитын газрын Стратегийн удирдлагын газрын захирал бөгөөд тэргүүлэх аудитор Д.Энхболд, Үндэсний аудитын газрын Нийслэлийн аудитын газрын захирал бөгөөд тэргүүлэх аудитор С.Энхбаатар, Үндэсний аудитын газрын Санхүүгийн газрын захирал бөгөөд тэргүүлэх аудитор Ц.Наранчимэг, Үндэсний аудитын газрын Гүйцэтгэлийн аудитын газрын захирал бөгөөд тэргүүлэх аудитор Б.Мөнх-Очир нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, референт С.Дунжидмаа, Г.Нарантуяа  нар байлцав. 
Үндэсний аудитын газрын 2018 оны үйл ажиллагааны тайланг Монгол Улсын Ерөнхий аудитор Д.Занданбат танилцуулав.


Танилцуулгатай холбогдуулан Улсын Их Хурлын гишүүн Б.Баттөмөр, Б.Чойжилсүрэн нарын тавьсан асуултад Үндэсний аудитын газрын Стратегийн удирдлагын газрын захирал бөгөөд тэргүүлэх аудитор Д.Энхболд, Монгол Улсын Ерөнхий аудиторын орлогч бөгөөд тэргүүлэх аудитор С.Бүрэнбат нар хариулж, тайлбар хийв. 


Улсын Их Хурлын гишүүн Б.Баттөмөр, Ж.Мөнхбат, Д.Оюунхорол, З.Нарантуяа нар үг хэлэв.

Байнгын хорооны хуралдаанд Үндэсний аудитын газрын 2018 оны үйл ажиллагааны тайланг сонслоо.


Хуралдаан 56 минут үргэлжилж, 19 гишүүнээс 13 гишүүн ирж, 68.4 хувийн ирцтэйгээр 11 цаг 10 минутад өндөрлөв.
 


Тэмдэглэлтэй танилцсан:
 
ТӨСВИЙН БАЙНГЫН

 ХОРООНЫ ДАРГА        




Б.ЧОЙЖИЛСҮРЭН

Тэмдэглэл хөтөлсөн: 

ХУРАЛДААН ЗОХИОН БАЙГУУЛАХ 

ХЭЛТСИЙН РЕФЕРЕНТ




Б.НАРАНТУЯА
МОНГОЛ УЛСЫН ИХ ХУРЛЫН 
2019 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 6 ДУГААР САРЫН 12-НЫ ӨДӨР
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ

Б.Чойжилсүрэн: Төсвийн байнгын хорооны гишүүдийн энэ өглөөний амрыг эрье. Байнгын хорооны гишүүдийн ирц 52.6 хувьтай ирц бүрдсэн тул Байнгын хорооны хуралдаан нээснийг мэдэгдье. Байнгын хорооны хуралдаанаар хэлэлцэх асуудлыг та бүхэнд танилцуулъя. 
1.Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төслийн Монгол Улсын Засгийн газар, Холбооны Бүгд Герман Улсын Засгийн газар хоорондын санхүүгийн хамтын ажиллагааны хэлэлцээрийг соёрхон батлах тухай хуулийн төсөлтэй хамт өргөн мэдүүлсэн Онцгой албан татвараас чөлөөлөх тухай хуулийн төсөл, Засгийн газар 2018 оны 10 дугаар сарын 17-ны өдөр өргөн мэдүүлсэн, хэлэлцэх эсэхийг хэлэлцье.

2.Үндэсний аудитын газрын 2018 оны үйл ажиллагааны тайлан, Үндэсний аудитын газраас 2019 оны 4 дүгээр сарын 01-ний өдөр өргөн мэдүүлсэн. Ийм хоёр асуудал байгаа юм байна. 

Хэлэлцэх асуудалтай холбогдуулан санал хэлэх гишүүд байна уу? Байхгүй байна. Хэлэлцэх асуудлаа баталъя. /Алх тогшив./ 
Нэг. Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төслийн Монгол Улсын Засгийн газар, Холбооны Бүгд Герман Улсын Засгийн газар хоорондын санхүүгийн хамтын ажиллагааны хэлэлцээрийг соёрхон батлах тухай хуулийн төсөлтэй хамт өргөн мэдүүлсэн Онцгой албан татвараас чөлөөлөх тухай хуулийн төсөл, Засгийн газар 2018 оны 10 дугаар сарын 17-ны өдөр өргөн мэдүүлсэн, энэ асуудлыг хэлэлцэж эхэлье.

Ажлын хэсэг байгаа юм байна. Ч.Хүрэлбаатар Сангийн сайд, И.Батхүү Сангийн яамны Хөгжлийн санхүүжилтийн газрын дарга, Э.Болор Сангийн яамны Хөгжлийн санхүүжилтийн газрын Зээл, тусламжийн бодлогын хэлтсийн дарга, Г.Түвшинжаргал Байгаль орчин, аялал жуулчлалын яамны Уур амьсгалын өөрчлөлт, гадаад хамтын ажиллагааны газрын мэргэжилтэн, Б.Одонтунгалаг Сангийн яамны Хөгжлийн санхүүжилтийн газрын зөвлөх, Б.Оргил Төслийн зохицуулагч гэсэн ийм бүрэлдэхүүнтэй ажлын хэсэг байгаа юм байна.  
Хууль санаачлагчийн илтгэлийг Сангийн сайд Ч.Хүрэлбаатар танилцуулна. Хүрэлбаатар сайдын микрофоныг өгье.

Ч.Хүрэлбаатар: Байнгын хорооны дарга, Улсын Их Хурлын эрхэм гишүүд ээ, 

Монгол орны тусгай хамгаалалттай газар нутгийн менежментийг бэхжүүлэх, биологийн олон янз байдлыг хамгаалах, орчны бүс дэх орон нутгийн иргэдийн тогтвортой амьжиргааг дэмжих зорилгоор “Биологийн олон янз байдлыг хамгаалах уур амьсгалын өөрчлөлтөд дасан зохицох нь төсөл”-ийг Холбооны Бүгд Найрамдах Герман Улсын 11.5 сая еврогийн санхүүгийн тусламжаар 2015 оноос хэрэгжүүлж байна. Монгол Улсын Засгийн газар, Герман Улсын Засгийн газар хоорондын хөгжлийн бодлогын хамтын ажиллагааны 2016 оны хэлэлцээгээр төслийн хэрэгжилтийн үр дүнг өндрөөр үнэлж, төслийн II үе шатыг 19.5 сая еврогийн санхүүгийн тусламжаа санхүүжүүлэхээр тохиролцсон. 

Уг санхүүгийн хамтын ажиллагааны хэлэлцээрийг Ерөнхий сайдын 2018 оны 6 дугаар сарын 22-ны 123 дугаар захирамжийг үндэслэн 2018 оны 6 дугаар сарын 22-ны өдөр байгуулаад байна. Монгол Улсын олон улсын гэрээний тухай хуулийн 8 дугаар зүйлийн 8.1.3-т заасны дагуу тус хэлэлцээрийг Улсын Их Хурлаар 2018 оны 10 дугаар сарын 26-ны өдөр соёрхон батлуулсан. Төслийн санхүүгийн хамтын ажиллагааны хэлэлцээрийн 3 дугаар зүйлд заасны дагуу “Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II” төслийн хөрөнгөөр импортоор оруулах суудлын автомашиныг онцгой албан татвараас чөлөөлөх асуудлыг хэлэлцэн шийдвэрлэж өгнө үү. Баярлалаа. 
 
Б.Чойжилсүрэн: Хуулийн төсөлтэй холбогдуулан асуулт асуух гишүүдийн нэрсийг авъя. Мөнхбат гишүүнээр тасалъя. Баттөмөр гишүүн асуултаа асууя. 
Б.Баттөмөр: Энэ импортоор оруулах 16 машины онцгой албан татварыг чөлөөлье гэсэн санаа. Шинэ автомашины онцгой татвар чинь бага шүү дээ. 500 доллар байна уу даа. Тэгээд 16 машин чинь 500-гаар бодохоор 8000 доллар, гааль НӨАТ бол өндөр байгаа шүү дээ, тийм ээ. Нийт үнийн дүнгээс нь 16.5 хувиар авчихаж байгаа. Тэгэхээр импортын гааль НӨАТ-ын татвараа төлөөд, онцгой татвараа чөлөөлүүлье гэж байгаа юм уу, 8 мянган доллар гэдэг чинь Монгол төгрөгөөр 20 гаруй сая төгрөг шүү дээ, тийм ээ. Би тэгж бодоод байна. Нэг их өөрчлөгдөөгүй байх аа. Нэг машин 500 доллар байх. Энд хариулт өгөөч.
Б.Чойжилсүрэн: Хэн хариулах вэ? Ажлын хэсэг 2 дугаар микрофон. 
И.Батхүү: Баттөмөр гишүүний асуултад хариулъя. Сангийн яамны Хөгжлийн санхүүжилтийн газрын дарга Батхүү. Гадаадын тусламжийн хүрээнд олон улсын гэрээ хэлэлцээрийн дагуу НӨАТ, гаалийн татвар нь чөлөөлөгдөж байгаа. Онцгой албан татварыг нь бол Засгийн газар хариуцна гэсэн заалттай байгаа. Энийг дагаж онцгой албан татвараас чөлөөлөгдөх хуулийн төслийг тусад нь боловсруулж, хэлэлцүүлж байгаа юм. 
Онцгой албан татварын хэмжээ 6 сая 850 мянган төгрөгөөр нэг машиных тооцогдож байгаа. 
Б.Чойжилсүрэн: Болсон уу? Мөнхбат гишүүн асуултаа асууя. 
Ж.Мөнхбат: Энэ асуудлыг дэмжинэ. Гэхдээ Байгаль орчны яамнаас асуух байх даа. Одоо энэ биологийн олон янз байдлыг хамгаалах уур амьсгалын өөрчлөлтөд дасан зохицох зохицно гээд, тэгээд үүний тоног төхөөрөмжийг сайжруулах асуудал яригдаж байгаа юм байна. 10 сарын гэрээнд конвенцод нэгдэж орсон энэ газар нутгууд дээр энэ хөтөлбөрийн хүрээнд үйлчилж ажиллах уу? Жишээлбэл, энэ Өгийн нуур байна шүү дээ. Засгийн газрын хуралдаанаараа бид нар ярьж байгаад 10 сарын гэрээнд хамрагдсан хоёр нуур байгаа. Ширгэж устах аюулд орж байгаа. Өгийн нуур, Ганга нуур хоёр байна гэж ингэж ярьж байгаа. Тэгэхээр энийг сайжруулах хамгаалах энэ ажлыг бол одоо бас төсөв дээр мөнгө төгрөг тавиад бид нар хийж байгаа. Гэхдээ энэ нь яаж үйлчлэх юм бэ? Жишээлбэл, энэ нөгөө аялал жуулчлалын хүрээнд ч, биологийнх нь янз байдлын хүрээнд ч гэсэн гээд ингээд жишээлбэл, Орхон голын хөндий, Өгийн нуурын эрэг гээд энэ газар нутаг энд хамаарч байгаа юу? Хангайн бүсийнх гэдэг дээрээ яг аль нь хамаарч явж байгаа юм бэ?
Б.Чойжилсүрэн: Ажлын хэсгийн 3 дугаар микрофон өгье.
Б.Оргил: Мөнхбат гишүүний асуултад хариулъя. Би төслийн зохицуулагч Оргил байна. Төслийн нэгдүгээр үе шат нь бол Монгол орны гурван бүсэд хэрэгжиж байгаад бол хангайн бүс орж байгаа. Хангайн нурууны улсын тусгай хамгаалалтын захиргаанаас нийт гурван улсын тусгай хамгаалалтын захиргаа орж байгаа. Үүнд бол Хорго тэрхийн цагаан нуур, Ноён хангай, Хангайн нурууны хамгаалалтын захиргаа гэсэн ийм гурван хамгаалалтын захиргаа орж байгаа. 
Яг төслийн хүрээнд бол улсын тусгай хамгаалалттай газрууд буюу Монгол орны хэмжээнд нийт 33 хамгаалалтын захиргаа байгаа. Тэдгээрийг бол хамгаалалтын менежментийг сайжруулахаар хэрэгжүүлж байгаа юм. РАМСАР-ын гэрээнд Өгийн нуурын хамгаалалтын захиргаа болохоор улсын тусгай хамгаалалтын харьяалалгүй орон нутгийн тусгай хамгаалалттай газрын статустай байгаа болохоор нэгдүгээр үе шатанд бол шууд хөрөнгө оруулалтад хамрагдаагүй. Гэхдээ хоёр, гуравдугаар үе шатуудад бол мөн орон нутгийн тусгай хамгаалалттай газруудыг улсын тусгай хамгаалалттай газруудтайгаа хамтын менежментийн гэрээгээр одоо хамруулах талаар нэлээн судлагдаж байгаа. Тэгэхээр хоёрдугаар шатанд бол хамгаалагдах эдгээр газруудыг бол орон нутгийн тусгай хамгаалалттай нь нэгдсэн байдлаар эко коридор холбоос нутгаар нь бол хамарч хэрэгжүүлэх боломж бол бүрдэнэ. 
Б.Чойжилсүрэн: Болсон уу. За, гишүүд асуулт асууж, хариулт авлаа. Хуулийн төсөлтэй холбогдуулан үг хэлэх гишүүд байна уу? Мөнхбат гишүүнээр тасалъя. Мөнхбат гишүүн үгээ хэлье.  
Ж.Мөнхбат: Энэ төслийн хоёр, гуравдугаар шат нь гуравдугаар шатных нь төсөл сая орж ирсэн, тийм ээ. Орж ирээд дэмжигдээд явж байгаа гэж ойлгож байгаа. Тэгээд төсөлтэй бол би ялангуяа Байгаль орчны яам, Сангийн сайд байж байна. Сангийн яаманд ямар хүсэлт тавьж байна гэхээр энэ 10 сарын гэрээнд нэгдсэн энэ гол нуур ЮНЕСКО-гийн энэ өвд хамаарагдаж байгаа Орхоны хөндий байгаа Тогтохсүрэн дарга бол энийг сайн мэдэж байгаа даа. Хархорин, тэгээд Орхоны хөндий, Түрэг, Уйгурын одоо, тэгээд Хүннүгийн гал голомт Хануй Хүнүйн бэлчир гэсэн ийм зүйлийг хамруулах ийм боломжийг судалж оруулж ирээрэй гэсэн хүсэлт байна. Энийг нэхнэ шүү. Нэхнэ шүү. Ер нь энэ ажлыг ингээд хийгээд тоног төхөөрөмж энэ хамгаалалтыг нь сайжруулаад явах нь зөв өө. 
Тийм учраас энэ ЮНЕСКО-гийн өвд хамрагдсан, РАМСАР-ын гэрээнд бүртгэгдсэн ийм Орхоны буурал хөндийн байна. Түрэг, Уйгурын Жужаан, Сяньбигийн балгас, тэгээд хойшоо Хүрэлбаатар сайд аа, тэр нөгөө Хануй, Хүнүй чинь зөвхөн Хүннүгийн өвөг дээдсийн гал голомт төдийгүй Хар улааны балгас гээд юм байж байна. Галданбошигт хааны өвөө шүү дээ. Эрдэнэбаатар хунтайжийн аав. Тэр хүн ирж амьдарч нутаглаж байсан гээд ингээд түүхийн дурсгалтай янз бүрийн ийм археологийн дурсгалтай ийм зүйлүүд байгаа. Энэ нь өөрөө бас энэ байгалийнхаа хамгаалалтын уур амьсгалын өөрчлөлтөд бас холбогдоод хамрагдаж болохоор ийм газар нутгууд байгаа шүү. Энийг хамруулаарай гэдгийг санал болгож байна. 
Б.Чойжилсүрэн: Гишүүд үг хэлж дууслаа. Хуулийн төслийн үзэл баримтлалыг хэлэлцэх эсэх талаар санал хураалт явуулъя. 

Онцгой албан татвараас чөлөөлөх тухай хуулийн төслийн үзэл баримтлалыг хэлэлцэхийг дэмжье гэсэн томьёоллоор санал хураалт явуулъя. Санал хураалт. 
Санал хураалтад 11 гишүүн оролцож, санал 72.7 хувиар дэмжлээ. Хуулийн төслийн үзэл баримтлалыг хэлэлцсэн талаар Байнгын хорооноос санал, дүгнэлт гарна. Нэгдсэн чуулганд санал, дүгнэлтийг Улсын Их Хурлын гишүүн Ж.Мөнхбат танилцуулъя. Өнөөдөр. Хуулийн төслийн хэлэлцэх эсэх асуудлыг хэлэлцэж дууслаа. 

Хоёр дахь асуудалдаа оръё. 

Хоёр. Үндэсний аудитын газрын 2018 оны үйл ажиллагааны тайлан, Үндэсний аудитын газраас 2019 оны 4 дүгээр сарын 01-ний өдөр ирүүлсэн. 

Хэлэлцэж эхэлье. Үндэсний аудитын газрынхныг оруулъя. Ажлын хэсэг танилцуулъя. Д.Занданбат Монгол Улсын Ерөнхий аудитор, С.Бүрэнбат Монгол Улсын Ерөнхий аудиторын орлогч бөгөөд Тэргүүлэх аудитор, Д.Энхболд Үндэсний аудитын газрын Стратегийн удирдлагын газрын захирал бөгөөд тэргүүлэх аудитор, С.Энхбаатар Үндэсний аудитын газрын Нийслэлийн аудитын газрын захирал бөгөөд тэргүүлэх аудитор, Ц.Наранчимэг Үндэсний аудитын газрын Санхүүгийн газрын захирал бөгөөд тэргүүлэх аудитор, Б.Мөнх-Очир Үндэсний аудитын газрын Гүйцэтгэлийн аудитын газрын захирал бөгөөд тэргүүлэх аудитор гэсэн ийм ажлын хэсэг хүрэлцэн ирсэн байна. 

Үндэсний аудитын газрын 2018 оны үйл ажиллагааны тайланг Монгол Улсын Ерөнхий аудитор Занданбат танилцуулна. 3 дугаар микрофон өгье. Ажлын хэсэг. 

Д.Занданбат: Улсын Их Хурлын Төсвийн байнгын хорооны дарга, эрхэм гишүүд та бүхэнд энэ өдрийн мэндийг дэвшүүлье. 
Төрийн аудитын байгууллагаас 2018 оны үйл ажиллагааны дэлгэрэнгүй тайланг системчилсэн үнэлгээний тайлан болон санхүүгийн аудитын дүгнэлтийн хамт Улсын Их Хурлын Төсвийн байнгын хороо болон Улсын Их Хурлын бүх гишүүдэд хүргүүлсэн тул та бүхний үнэтэй цагийг хэмнэн 2018 онд хэрэгжүүлсэн үндсэн үйл ажиллагаа, түүний үр дүн, тулгамдаж буй асуудлын талаар товч танилцуулъя. 

2017 оныг төрийн аудитын байгууллагын хэмжээнд тогтолцооны хууль, эрх зүй, бодлогын шинэтгэл, ажилтнуудын сахилга хариуцлагыг дээшлүүлэх жил болгон зарлаж байсан бол 2018 оныг аудитын чанар, үр өгөөжийг дээшлүүлэх жил болгон зарласан. Монгол Улсын Ерөнхий аудиторын бүрэн эрхийн хугацаанд дараах найман зорилтыг дэвшүүлэн ажиллалаа. 

Энэхүү үндсэн зорилтуудаас улбаалан жил жилийн үйл ажиллагааны зорилт томьёологдон гарч байгаа юм. Ингээд 2018 оны үйл ажиллагааны хэрэгжилтийг тоймлон дүгнэхэд: 

Нэг.Төрийн аудитын тогтолцооны хууль, эрх зүйн орчинг боловсронгуй болгож сайжруулах зорилтын хүрээнд:
бид бүхэнд цогц нийцтэй, бодит байдалд хэрэгжүүлэх боломжтой олон улсын стандартад нийцсэн хууль, эрх зүйн орчинг бүрдүүлэх хэрэгцээ шаардлага байна. Энэ шаардлагын хүрээнд дараах өөрчлөлт шинэчлэлтүүдийг хийж байна. Үүнд:

1.Төрийн аудитын талаар төрөөс баримтлах бодлогын баримт бичгийн төслийг боловсруулж Улсын Их Хурлын даргад хүргүүлж, Төсвийн байнгын хороогоор хэлэлцүүлэн дэмжүүлж Улсын Их Хурлын нэгдсэн чуулганаар хэлэлцүүлсэн ч дахин боловсруулах шаардлагатай гэж үзсэн.
2.Аудитын дээд байгууллагуудын олон улсын стандартад төрийн аудитын байгууллагын үйл ажиллагааны хараат бус байдлыг хангах зорилгоор Монгол Улсын Үндсэн хуульд оруулах нэмэлт, өөрчлөлт оруулах төсөл, төрийн аудитын талаар санал боловсруулах ажлын хэсгийг Монгол Улсын Ерөнхий аудиторын тушаалаар байгуулан ажиллуулж, Монгол Улсын Үндсэн хуулийн нэмэлт, өөрчлөлтөд төрийн аудитын талаар тусгах хэрэгцээ шаардлагын судалгаа хийж, үндэслэлийг боловсруулан Үндсэн хуулийн Хорин тавдугаар зүйлийн 3 дахь заалт бүхий нэмэлт оруулах санал боловсруулан Улсын Их Хурлын Үндсэн хуульд нэмэлт, өөрчлөлт оруулах ажлын хэсэг, Улсын Их Хурал дахь Монгол Ардын намын бүлэг, Ардчилсан намын бүлэг, бие даагч гишүүдэд тус тус хүргүүлээд байна. 

3.Монгол Улсын эдийн засаг, санхүүгийн нөхцөл байдлын өөрчлөлт, төрийн аудитын байгууллагын олон улсын хөгжлийн чиг хандлагад нийцүүлэх үүднээс Төрийн аудитын тухай хуулийн шинэчилсэн найруулгыг боловсруулах, улмаар Улсын Их Хурлаар хэлэлцүүлж батлуулах ажлын хүрээнд хуулийн анхны төсөл, үзэл баримтлалыг бэлэн болгож, Нээлттэй нийгэм форумтай хамтран төрийн бус байгууллагын төлөөлөл, ахмадуудаар хэлэлцүүлэх ажлыг зохион байгуулж, Улсын Их Хуралд хүргүүлэхэд бэлэн болсон. 
4.Төрийн аудитын байгууллагаас санхүүгийн тайлангийн аудит хийхэд баримтлах аудитын үйлчилгээний жишиг үнийн хэмжээг Сангийн сайдын 2018 оны 251 дүгээр тушаалаар шинэчлэн баталгаажууллаа. Үүнээс гадна байгууллагын үйл ажиллагаанд дэмжлэг үзүүлэх, төрийн аудитын байгууллагын хараат бус байдал ба хууль, эрх зүйн орчинг төгөлдөржүүлэх стратегийн зорилтын хүрээнд 22 дүрэм, журам, заавруудын шинээр болон шинэчлэн боловсруулан баталж байгууллагын албан хэрэгцээнд мөрдөн ажиллаж байна. 

Хоёр.Монгол Улсын бүхий л байгууллагуудад ажиллагсдын сахилга хариуцлагын тогтолцоог сайжруулах зорилтын хүрээнд:
1.Монгол Улсын төрийн байгууллагууд болон төрийн аудитын байгууллагын нэрийн өмнөөс гэрээний үндсэн дээр аудитын үйл ажиллагаа явуулж байгаа аливаа хуулийн этгээд, хувийн хэвшлийнхэнд сахилга бат, хариуцлагыг тооцох асуудлыг нэн тэргүүнд авч үзэхээ мэдэгдсэн. Энэ зорилтын хүрээнд хараат бус аудитын хуулийн этгээдийн хийсэн санхүүгийн тайлангийн аудитын ажлын гүйцэтгэлийг үнэлэх, тайлагнах заавар аргачлалыг боловсруулан Монгол Улсын Ерөнхий аудиторын 2018 оны А64 дүгээр тушаалаар батлуулан мөрдөж байна. 
2.Монгол Улсын бүхий л байгууллагад ажиллагсдын сахилга хариуцлагын тогтолцоог сайжруулахын тулд аливаа алдаа зөрчилтэй холбоотой 75 асуудлыг хууль хяналтын байгууллагад шилжүүлж, 617 албан тушаалтанд Төрийн аудитын тухай хуулийн 28 дугаар зүйлийн дагуу хариуцлага тооцуулсан байна. 

3.2018 онд бүх төсвийн ерөнхийлөн захирагчдын хэмжээнд аудитын зөвлөмж, албан шаардлагын биелэлтийн хэрэгжилтийг үнэлэх аян зохион байгуулж, төсвийн захирагчдын сахилга хариуцлагыг сайжруулах чиглэлээр бодитой ажил зохион байгуулсан. Цэвэр агаар сангийн зарцуулалт, АСЕМ зэрэг томоохон аудитыг хийж гүйцэтгэн тэдгээрээс илэрсэн алдаа зөрчлийг олон нийтэд ил тод, нээлттэй мэдээлж, түүнчлэн холбогдох асуудлуудыг хууль хяналтын байгууллагуудад шилжүүлэн шалгуулж байгаа зэрэг нь төрийн аудитын байгууллагын зүгээс төсвийн сахилга бат, төрийн байгууллагуудад ажиллагсдын сахилга хариуцлагыг дээшлүүлэхэд оруулж байгаа томоохон хувь нэмэр гэж үзэж байна. 

4.Аудитын тайлангуудад зөрчлийн хуудас дагалддаг болсноор аудитаар илэрсэн зөрчил болгоны эзэн холбогдогчийг тогтоодог болсон. Ингэснээр зөрчил болгоны араас хяналт тавьж холбогдох байгууллагуудад захиргааны болон эрүүгийн хариуцлага хүлээлгэдэг болж, мөн зөрчлийн хуудсыг Засгийн газрыг Хэрэг эрхлэх газар, Авлигатай тэмцэх газар, Төрийн албаны зөвлөлд хүргүүлдэг болж байна. Гарсан зөрчил тогтолцооных уу, эсхүл тохиолдлынх уу гэдгийг тогтоосноор төсөв захирагчдын сахилга хариуцлагыг дээшлүүлэхэд томоохон түлхэц болсон арга хэмжээ хэрэгжиж байна. 

Гурав.Аудитын үйл ажиллагааны үр дүн, дотоод хяналт, чанарын баталгаажуулалтыг сайжруулах зорилтын хүрээнд:

Төрийн аудитын байгууллагын хэмжээнд 2018 онд санхүүгийн 3806, гүйцэтгэлийн 201, нийцлийн 97, нийт 4104 аудит хийсэн нь 2017 оны нийт хийсэн аудитаас 548-аар нэмэгдсэн үзүүлэлттэй байна. Ховд дээр 18 их наяд 831 тэрбум 400 сая төгрөгийн зөрчил илрүүлж, илрүүлсэн нийт зөрчлийн 64.5 хувийг аудитын явцад залруулсан ба үлдсэн 6 их наяд 669 тэрбум 300 сая төгрөгийн зөрчлийг залруулахаар акт, албан шаардлага, зөвлөмжийг шалгагдагч байгууллагуудад хүргүүлсэн. Илрүүлсэн нийт зөрчлийн тоо өмнөх оныхоос 7 их наяд 353 тэрбум 500 сая төгрөгөөр өссөн үзүүлэлттэй байна. 

Төрийн аудитын байгууллагын ажилтнууд 2018 онд 57.4 тэрбум төгрөгийн акт тогтоож, өмнөх оны үлдэгдэл болон энэ оноос 28.2 тэрбум төгрөгийн актыг барагдуулж, 13 тэрбум 800 сая төгрөгийн орлогыг улс, орон нутгийн төсөвт оруулсан. Мөн 2 их наяд 202 тэрбум 700 сая төгрөгийн зөрчлийг арилгуулах албан шаардлага өгч, 592.3 тэрбум төгрөгийн зөрчлийг арилгаж, 1.4 тэрбум төгрөгийн орлогыг улс, орон нутгийн төсөвт орууллаа. Тайлант онд нийт 9083 зөвлөмж өгсний 37 хувийг хууль тогтоомжийн хэрэгжилт, 31.2 хувийг бүртгэл, тайлагнал, 10.6 хувийг арвилан хэмнэх, үр ашиг, үр нөлөөг сайжруулах, 13.4 хувийг дотоод хяналтыг сайжруулахтай, 7.8 хувийг бусад асуудлаар өгсөн зөвлөмж эзэлж байгаа ба нийт өгсөн зөвлөмжийн 81.1 хувийг 2018 онд хэрэгжүүлсэн байна. Төрийн аудитын байгууллага тайлант хугацаанд гүйцэтгэсэн нийт аудитын хүрээнд 821.7 тэрбум төгрөгийн үр өгөөжийг харилцагч байгууллагуудаар хүлээн зөвшөөрүүлж, 2018 онд улсын төсвөөс авсан нэг төгрөгийн санхүүжилтээр 72.1 төгрөгийн үр өгөөжийг бий болсон. Тухайн онд зөрчил гаргасан 717 албан тушаалтанд хариуцлага тооцуулж, 75 албан тушаалтны асуудлыг хууль, хяналтын байгууллагад шилжүүлсэн. 

Санхүүгийн тайлангийн аудитын талаар. Санхүүгийн тайлангийн аудитаар 3806 байгууллагад өгсөн санал, дүгнэлтийн 3293 буюу 86.5 хувийг зөрчилгүй, 459 буюу 12.1 хувийг хязгаарлалттай, 27 буюу 0.7 хувийг сөрөг санал, дүгнэлт эзэлж, 27 буюу 0.7 хувьд нь дүгнэлт гаргахаас татгалзсан нь өнгөрсөн онтой харьцуулахад зөрчилгүй санал, дүгнэлтийн хувь 3.1 пунктээр буурч, хязгаарлалттай санал дүгнэлтийн хувь 2.8, санал, дүгнэлт өгөхөөс татгалзсан санал, дүгнэлтийн хувь 0.2 пунктээр тус тус өссөн байна. Төрийн аудитын байгууллага санхүүгийн тайлангийн аудитаар нийт 14 их наяд 6 тэрбум 800 сая төгрөгийн зөрчил илрүүлснээс 12 их наяд 109 тэрбум 900 сая төгрөгийн зөрчлийг санхүүгийн тайланд залруулан тусгуулсан бөгөөд өнгөрсөн оноос илрүүлсэн алдаа, зөрчил 5 их наяд 896 тэрбум 400 сая төгрөгөөр өссөн байна. 
Гүйцэтгэлийн аудитын талаар. 2018 онд баталсан аудитын сэдэв, төлөвлөгөөний хүрээнд 184 аудитыг төлөвлөсөн боловч гүйцэтгэлээр 201 аудитыг 6189 (давхардсан тоогоор) байгууллагыг хамруулсан байна. Төрийн аудитын байгууллага гүйцэтгэлийн аудитаар нийт 4 их наяд 191 тэрбум 500 сая төгрөгийн зөрчил илрүүлснээс 11.8 тэрбум төгрөгийн зөрчлийг залруулсан бөгөөд өнгөрсөн оноос илрүүлсэн алдаа, зөрчил 1 их наяд 545 тэрбум 400 сая төгрөгөөр өссөн байна. Мөн 98 албан тушаалтанд хариуцлага тооцуулахаар эрх бүхий албан тушаалтанд санал хүргүүлснээс 71 албан тушаалтны асуудлыг шийдвэрлэсэн. 

Нийцлийн аудитын талаар. Төрийн аудитын байгууллага 2018 онд баталсан аудитын сэдэв, төлөвлөгөөний хүрээнд 97 нийцлийн аудитыг төлөвлөн давхардсан тоогоор 8737 байгууллагыг хамруулан хийсэн. Төрийн аудитын байгууллага нийцлийн аудитаар 633 тэрбум 100 сая төгрөгийн зөрчил илрүүлснээс 40.3 тэрбум төгрөгийн зөрчлийг залруулсан байна. 
Бид нар ер нь үйл ажиллагааныхаа тайланг ийм ном хэлбэрээр болгоод бүх гишүүдэд хүргүүлсэн байгаа. Энэ дээр бас их дэлгэрэнгүй бичсэн учраас би бас товчлох хүрээн дээр энэ төрийн албадын байгууллагын ажилтнуудыг чадваржуулах сургалт судалгааны тогтолцоог бүрдүүлэх зорилтын хүрээнд, нийгмийн асуудал, хүний нөөцийн асуудал, гадаад харилцаа хамтын ажиллагааг өргөжүүлэх зорилтын хүрээнд, аудитын үйл ажиллагаанд мэдээлэл, технологийн дэвшлийг нэвтрүүлэх, цахим аудитын тогтолцоог бий болгох зорилтын хүрээнд гэсэн энэ хэсгүүдийг орхиод цаг хэмнэх үүднээс энийг танилцуулахыг алгасаад Улсын Их Хурлын Төсвийн байнгын хорооны 2018 оны 09 дүгээр тогтоолын хэрэгжилтийн талаар танилцуулъя. 
1.Төрийн аудитын байгууллагын үйл ажиллагааны хараат бус байдлыг хангах, гүйцэтгэх аудитын төлөвлөлтийг сайжруулах, хүний нөөцийг чадавхжуулах талаар хууль тогтоомжид оруулах саналаа боловсруулах гэсэн ийм чиглэлтэй. Хэрэгжилт бол 80 хувь. Биелэлт: Төрийн аудитын талаар төрөөс баримтлах бодлогын баримт бичгийг боловсруулж, тус Их Хуралд өргөн барьсан. Нэгдсэн чуулганаар хэлэлцээд хэлэлцэх шаардлагагүй гэж үзсэн. Төрийн аудитын тухай хуульд нэмэлт, өөрчлөлт оруулах санал боловсруулж ажлын хэсэг, Монгол Улсын Ерөнхий аудиторын тушаалаар байгуулагдаад ажилласан гэдэг талаар өмнө нь дурдсан байгаа. 

2 дахь чиглэл болохоор гүйцэтгэж байгаа аудитын чанар үр өгөөжийг дээшлүүлэн аудитын дүнгээр гаргасан акт албан шаардлагын биелэлтийг тооцох зохицуулалтыг боловсронгуй болгож үйл ажиллагаандаа мөрдөж ажиллах. Биелэлт бол гүйцэтгэж байгаа аудитын чанар өгөөжийг дээшлүүлэх ажлыг үндсэн гурван чиглэлээр хэрэгжүүлж байна. Журам, гарын авлагыг боловсронгуй болгох, хүний нөөцийг чадавхжуулах сургалт зохион байгуулах, иргэд, олон нийтийн анхаарал татсан сэдвээр аудитын сэдвийг сонгох стратеги боловсруулж хэрэгжүүлэх гэсэн ийм журмуудыг боловсруулж байна. Хэрэгжилтийг бол 90 хувь гэж тооцож байна. 

3.Аудитын үр дүнгээр хууль хяналтын байгууллагад шилжүүлсэн асуудал, түүний хэрэгжилтийн үр дүнг Монгол Улсын Их Хурлын Төсвийн байнгын хороонд танилцуулах. Энийг бол 100 хувь хэрэгжүүлж ажилласан. 

4.Төлөвлөгөөт жилд гүйцэтгэх аудитын сэдвийн саналыг боловсруулж, өмнөх жилийн 1 дүгээр улиралд багтаан Улсын Их Хурлын Төсвийн байнгын хороонд ирүүлж батлуулж байх. Энийг бол хэрэгжилт 100 хувиар бид нар хангаж ажилласан байгаа. Танилцуулга сонссон та бүхэнд баярлалаа. 
Б.Чойжилсүрэн: Үндэсний аудитын газрын 2018 оны үйл ажиллагааны тайлантай холбогдуулан асуулт асуух гишүүдийн нэрсийг авъя. Алга байна. Баттөмөр гишүүнээр тасалъя. Баттөмөр гишүүн асуултаа асууя. 
Б.Баттөмөр: Хэд хэдэн асуулт байна. Нэгдүгээрт, 2018 оны төрийн аудитын байгууллагын хэмжээнд 821.7 тэрбум төгрөгийн аудитын үр өгөөжийг харилцагч байгууллагуудаар зөвшөөрүүлж, төрийн аудитын байгууллагын 2018 оны нэг төгрөгт ногдох аудитын өгөөж 71.2 төгрөг гэсэн байна. Тэгэхээр аудитын байгууллагын өгөөж гэдэг бол нийт актаар тавигдсан тоог зардалдаа хуваагаад гарч ирж байгаа байх гэж ингэж ойлгож байгаа. Тэгэхээр энэ 821.7 тэрбум төгрөг төсөвт шууд орно гэж ойлгож болох уу. Нэг дэх асуудал энэ байна. 
Хоёр дахь асуудал. Энэ АСЕМ гээд айхавтар том дэлхийд байхгүй том юм зохион байгуулсан. Нэг хүнд нийт зарсан пивог нэг хүнд оролцсон хүнд оноохоор нэг хүнд 25 литр пиво оногддог гэж байгаа юм. АСЕМ-г зохион байгуулсан сайд нь өдөрт 5000 долларын буудалд буусан АСЕМ-д оролцсон хүн болгон 6 сая төгрөгийн бэлэг өгсөн гээд ингэхээр байхгүй л мундаг юм хийцгээсэн байгаа юм. Монгол шиг ядуу оронд бол төсөв нь 2 их наяд төгрөгийн алдагдалтай, тэгээд цаашаа гадаад өр нь бол бараг 28 тэрбум долларын өртэй ийм улсын хувьд бол ийм их том зардал гаргаж хийсэн. Энэ аудитын шалгалтын дүн хаана явж байна аа. Хууль хяналтын байгууллага дээр явж байна уу, хаана явж байна. Энийг мэдэхийг хүсэж байна. 2 дахь асуулт энэ.
Гурав дахь асуулт юу гэхээр энэ аудитын байгууллагад энэ эрсдлийг тооцох чиглэлээр яаж ажиллаж байна аа? Мэдээж аудитын байгууллагууд бол жил болгон шалгалтуудыг хийдэг, эрсдэлгүй аж ахуйн нэгжийг орхиод, эрсдэлтэй аж ахуйн нэгжид шалгалт хийдэг энэ чиглэлээр гурав дахь асуулт, та нөхөд юу хийж байна. Энэ асуултад хариулж өгөөч гэсэн ийм байна. 
Дөрөв дэх асуулт юу гэхээр энэ аудитын байгууллагын шалгалтыг хялбарчилж хийх, өөрөөр хэлбэл, цахимаар хийх, тийм ээ. Хийх гэж байгаа ажлынхаа өгөгдлийг зөв гаргаад тэндээ хариултуудыг авчихад бол хөрөнгө оруулалт багатай, зардал багатай жижиг газруудаар бол шууд цахимаар хийчих ийм боломжууд бүрддэг. Энэ чиглэлд ямар ажлууд хийгдэж байна, ямар бодлого явж байна? Ийм хэдэн асуултад хариулт өгөөч. 

Б.Чойжилсүрэн: Хэн хариулах юм. Ажлын хэсгийн 1 дүгээр микрофон. 
Д.Энхболд: Баттөмөр гишүүний асуултад хариулъя. Нэгдүгээр асуулт аудитын байгууллагын үр өгөөжийг хэрхэн тооцож байна вэ гэдэг чиглэлээр ярьсан. Тэгэхээр аудитын байгууллагын 821 тэрбум төгрөгийн үр өгөөжийг бий болгосон гэдэг маань энд бол акт, албан шаардлага, зөвлөмжийн биелэлтийг нийтэд нь тооцсон байгаа. Үр өгөөжийг тооцохдоо бол санхүүгийн болон санхүүгийн бус үр өгөөжийг тооцдог. Санхүүгийн бус үр өгөөжид бол акт, албан шаардлага, үүний дэлгэрүүлэлт бол ордог. Санхүүгийн бус үр өгөөжид бол зөвлөмжүүд болон тухайн хууль, дүрэм, журмыг боловсронгуй болгох чиглэлийн зөвлөмжүүдийг бол оруулж авч үздэг байгаа. 72 төгрөгийн үр өгөөжийг бол тооцохдоо манайх төрийн аудитын байгууллагын нийт зардлаа улсын нийт төрийн аудитын байгууллагын гаргасан үр өгөөждөө хувааж тооцоолдог байгаа. 
Эрсдлийг тооцох чиглэлээр төрийн аудитын байгууллага ямар үйл ажиллагаа хийж явж байна вэ гэдэг дээр нэгдүгээрт бол төрийн аудитын байгууллага аудитын сэдвийг сонгохдоо Төсвийн байнгын хороогоор дараа жилийн аудитыг өмнөх жилийн нэгдүгээр улиралд бол сонгож батлуулдаг байгаа. Ингэхдээ тухайн бодлогын чиглэлийн асуудлуудыг нэг жилийн өмнө батлуулж аваад тэрэн дээрээ эрсдлийн судалгаа хийдэг. Хоёрт, санхүүгийн тайлангийн аудитад бол аудитын ажлыг хөнгөвчлөх үүднээс бол итгэл үзүүлэх, түүвэрт хамруулах, эрсдэл багатай газруудаа бол түүвэрт хамруулах, итгэл үзүүлэх байдлаар яаж байгаа. Эрсдэл өндөртэй газруудад бол дүгнэлт гаргах ийм хэлбэрийг бол нэвтрүүлэн ажиллаж байгаа. Мөн мэдээллийн технологийг аудитын ажлыг хялбаршуулах зорилгоор бол санхүүгийн тайлангийн аудитад бол Стаус гээд программыг бол хэрэгжүүлэн ажиллаж байна. 

Гурав дахь асуудлын хүрээнд бол АСЕМ-г чиглэлийн аудитын үр дүнгээр илрүүлсэн зөрчлийн асуудлуудыг бол хууль, хяналтын байгууллага, Авлигатай тэмцэх газарт өгч шалгуулж байгаа. Тайланг нь бол хүргүүлсэн байгаа.

Б.Чойжилсүрэн: Бусад асуултад хэн хариулах юм. Ажлын хэсэг 3 дугаар микрофон. 
С.Бүрэнбат: Баттөмөр гишүүний асуултад хариулъя. Евроазийн дээд түвшний 11 дүгээр чуулга уулзалт зохион байгуулсантай холбоотой аудит хийж, тухайн үед нь холбогдох байгууллагад нийцлийн. Энд бол нийтдээ 46 байгууллага, 28 хуулийн этгээдийг хамруулан шалгасан байгаа. Эндээс бол нийтдээ 79.2 тэрбум төгрөгийн хамааралтай 17 албан тушаалтныг нотлох баримтын хамт аудмитын хуулийн 17.2-т заасны дагуу Авлигатай тэмцэх газар шилжүүлээд одоо шалгаж байна. Бусад асуудлаар Монгол Улсын Засгийн газар, Сангийн сайд, Гадаад харилцааны сайд, Нийслэлийн Засаг дарга, мөн Хөгжлийн банктай холбоотой 12 зөвлөмжийг хэрэгжүүлээд одоо зөвлөмжийн хэрэгжилтийг биелүүлэх шатандаа явж байна. 

4 дүгээр асуудал дээр бас тодруулж хэлэхэд бол цахим аудит манай хүний нөөцтэй холбоотой, ер нь аудитыг шуурхай хийх, энэ талаас нь бол бид нар цахим болон мэдээллийн технологийг ашиглахаар ажиллаж байна. Одоогийн байдлаар бол бид Бүгд Найрамдах Хятад Ард Улсын Үндэсний аудитын газартай хамтарч, тэнд хэрэгжиж байгаа Алтан аудит гэдэг төслийг нь Монгол хувилбар дээр одоо ашиглаж болох талаар судалж байна. 2 дугаарт бол үндэсний дата төв болон Татварын ерөнхий газар, Гаалийн ерөнхий газрын туршлага дээр суурилж, Төрийн сан дээр суурилсан ийм цахим мэдээллийн өөрийн програм бүтэц байгуулахаар ажлын хэсэг байгуулаад ажиллаж байгаа. Баярлалаа.  
Б.Чойжилсүрэн: Баттөмөр гишүүн ээ, болсон уу? Надад нэг асуулт байна. Авлигатай тэмцэх газраас Байнгын хороонд нэг бичиг ирсэн. 19 оны 6 сарын 04-ний өдөр. АСЕМ-н хуралдаанд хийх, бүгдийг нь уншаад яах вэ, утга нь АСЕМ-н хурлын хүрээнд хийж гүйцэтгэсэн ажил үйлчилгээ, худалдан авсан бараа материал, тоног төхөөрөмж, тээврийн хэрэгсэл болон гадаад улс, дотоодын аж ахуйн нэгж, байгууллагуудаас хандивласан мөнгөн хөрөнгө, тэдгээрийн гүйцэтгэлд Үндэсний аудитын газрын Гүйцэтгэлийн аудитын газраар аудитын шалгалтыг 2019 оны 3 дугаар улиралд багтаан хийлгүүлэх саналтай байна. Иймд Үндэсний аудитын газрын төлөвлөгөөнд нэмэлт, өөрчлөлт оруулж, гүйцэтгэлийн аудитын ажлыг тусгаж хамтран ажиллана уу гэсэн ийм хүсэлт бичиг ирсэн байна. Тэгэхээр энэ сэдэв яг хийгдсэн үү, хийгдээгүй юу, ямар учиртай юм. Сая та авлигад шилжүүлсэн гээд хариулдаг. Энэ газраас нэг ийм бичиг ирээд байх юм. Ямар ойлголцол байна. Нэмээд хариул даа. Ажлын хэсгийн 3 дугаар микрофон.
С.Бүрэнбат: Манайхаас аудитын тайлантай холбоотой гарсан материалуудаа явуулсан нотлох баримтуудаа явуулсан. Түрүүн дурдсан 17 хүнтэй хамааралтай. Зөвхөн одоо нарийвчлан шалгаад ямар асуудлаар дахин шалгах эрсдэлтэй асуудал гарч байгааг бидэнд бол Авлигатай тэмцэх газраас одоогийн байдлаар ямар нэгэн мэдээлэл солилцоогүй байгаа. Хэрэв тэр шаардлагатай дахиад эрсдлийн аудит хийхэд бол болохгүй юм байхгүй байх аа.
Б.Чойжилсүрэн: Гүйцэтгэлийн аудитыг ярьж байна шүү дээ. Тэгэхээр ингэх үү, аудитын байгууллагынхан. Одоо Авлигатай тэмцэх газар руу юу шилжүүлсэн юм, Авлигатай тэмцэх газраас та бүхнээр юу нэмж шалгуулах гээд байгаа гэдгийг маш яаралтай хугацаанд өнөөдөр маргааш ойлголцоод шаардлага байна уу, үгүй юу. Байнгын хороо тогтоолдоо өөрчлөлт оруулах уу, үгүй юу гэдэг тал дээр та бүхэн бид нарт яаралтай ярьж мэдэгдэх хэрэгтэй байна. Гишүүд асуулт асууж, хариулт авч дууслаа. Үндэсний аудитын газрын 2018 оны үйл ажиллагааны тайлантай холбогдуулан үг хэлэх гишүүдийн нэрсийг авъя. Мөнхбат гишүүнээр тасалъя. Оюунхорол гишүүн орж байгаа юм байна. Баттөмөр гишүүн үгээ хэлье. 
Б.Баттөмөр: Энэ аудитын байгууллага бол төрийн нүд, чих гэж ингэж үздэг. Тэгэхээр одоо яах вэ, энэ дээр янз бүрийн тоо байна л даа. 13.5 тэрбум төгрөгийг улсын төсөвт орууллаа гэж байгаа юм. Тэгээд өөрсдийнх нь зардал болохоор 13.8 тэрбум төгрөгийн улс орон нутгийн төсөвт шилжүүлсэн, 11.5 тэрбум төгрөгийн зардалтай. Тэгээд их олон янз бүрийн тоонууд байна л даа. Тоо бол нэг л байх хэрэгтэй. Олон янзын толгой эргүүлсэн өгөөж тэгээд зөвшөөрүүллээ гэж байгаа юм. Тэгээд тэр зөвшөөрүүлснээс чинь хэдэн төгрөг нь төсөвт орох юм, маш тодорхой юмнууд гаргах хэрэгтэй л дээ. Энийг цаашдаа анхаарна биз дээ. Тэгээд ер нь аудитын байгууллагад хийгдэх нэг ажил бол энэ эрсдэл тооцох юм байгаа. Байнга очоод шалгаад байх уу, жил болгон шалгаад байхын шаардлага байхгүй, эрсдэл тооцох ёстой, дээрээс нь цахимаар хийх ёстой. Энэ бол их амархан. Ялангуяа хөрөнгө оруулалт, улсын төсвөөс төсвийн санхүүжилт авдаг газрууд дээр бол ер нь цахимаар хийж байх нь зүйтэй. Тэнд хүмүүс очоод олон хоногоор суугаад байх ийм шаардлага бол байхгүй гэж бодож байгаа. 

Би энэ аудитын байгууллагыг их дэмждэг хүний нэг бол би байгаа юм. Нэг үг байдаг юм л даа. Амьтны хүрээлэнгийн нэг эзэн гэдэг юм уу, нэг хүүхэн. Манай энэ амьтны хүрээлэнд амьдарч байгаа бүх амьтад бол тэгш эрхтэй. Гэхдээ зарим амьтанд бид зарим амьтан нь илүү эрхтэй гэж. Тэр эрхийг нь бид өөрсдөө олгодог юм гэж. Тэгэхээр Монголын төр энэ илүү эрхийг юунд олгох ёстойгоо мэдээж баялаг бүтээгчид өгөх ёстой. Эмэгтэйчүүд, хүүхдүүддээ энэ илүү эрхийг өгөх ёстой. Төрийн байгууллага, аудитын байгууллагад энэ илүү эрхийг өгөх ёстой гэж би ингэж боддог. Яагаад гэхээр төрийн нүд, чих, төрийн төсвийн байгууллагын төсвийн зардлыг одоо хянаж байдаг ийм байгууллагын хувьд. Тийм учраас энэ байгууллагад тавих анхаарал халамж энэ төрөөс баримтлах бодлого, аудит нарын мэдлэг, аудит хийж байгаа хүмүүсийн мэдлэг боловсролыг дээшлүүлэх асуудал, юм үзүүлэх, сургах дагалдуулах, манай энэ аудитын байгууллагад бол бас нас ахисан ч гэсэн, сайн өндөр туршлагатай сайн хүмүүс бол их байдаг. Энэ хүмүүсийг одоо нас чинь 60 хүрчихлээ гээд хөөх биш, энэ хүмүүсээс сурах барих зөндөө юм бий л дээ. Энийг одоо манай шинэ удирдлага Занданбат дарга эд нар анхаарч ажиллана биз дээ. Энийг нэгдүгээрт хэлье гэж бодож байна. 
Хоёрдугаарт, энэ төрийн аудитын талаар төрөөс баримтлах бодлогыг бол ойрын хугацаанд батлуулах ёстой. Энэ бол бас цаг хугацаа алдаад байгаа юм. Үүнтэйгээ уялдаад тэр төрийн аудитын хуульд оруулах өөрчлөлтүүдээ Улсын Их Хуралд өргөн барьж, энэ хуулийнхаа өөрчлөлтүүдийг хийж ажиллах ийм шаардлагатай гэж ингэж үзэж байгаа. Энэ өгөөжийн хувьд та нар сайн үзээрэй. Хүлээн зөвшөөрүүллээ гээд 70-н хэдэн төгрөг гээд байгаа. Яг бодит төсөвт орж байгаа бодит үр дүнгээр нь нэг өгөөж гарах байх. Тэр нь юу гэхээр төсөвт орсон мөнгийг зардалдаа хуваахаар нэг төгрөг хэдэн төгрөг болж байна гэдэг өгөөж нь гарах байх. Хүлээн зөвшөөрүүлсэн гэдгээрээ аваачаад тэр акт янз бүрийн юм баахан тоо нийлүүлж байгаад тавьчихаар 70-н хэдэн төгрөг гарах байх л даа. Өөрөөр хэлбэл, энэ эдийн засгийнхаа үр дүнг үнэлж байгаа үзүүлэлтүүдээ их тодорхой болгох ийм шаардлагатай гэж ингэж үзэж байгаа юм. 
Сая би асуух гэж байгаад бас асууж амжсангүй. Энэ нийгэмд тухайлбал, АСЕМ-тай холбогдсон асуудал, Цэвэр агаар сантай холбогдсон гээд нийгэмд хүлээлт үүсгэсэн, бас их шуугиан тарьсан энэ юмнуудын шийдвэрлэлт ер нь ямар байдаг юм. Өөрөөр хэлбэл, Авлигатай тэмцэх газар, цагдаа, холбогдох байгууллагууд өгсөн ажлын өөрөөр хэлбэл, гүйцэтгэлүүд нь юу байх ёстой юм. Энийг Улсын Их Хуралд танилцуулж, бас холбогдох шийдвэрүүдийг гаргуулж, хамтарч ажиллах ийм шаардлага байна гэж. Аудитын ажилд бол бас сайн сайн зүйлүүд гарч байгаа. Дагалдах улс гэдгийг бий болгосноор холбогдогч болон зөрчил болгонд холбогдогчидтой болсон гэдэг ийм зүйлүүд гарч ирж байгаа юм. Ийм учраас улам сайн ажиллах шаардлагатай. Ер нь бол хулгай хийсэн хүнийг шийтгэхгүй орхивол гэмт хэрэг гаардаг гэж үг байдаг. Манайд бол ийм л байгаад байгаа. Тийм учраас тэр холбогдох байгууллагад шилжүүлсэн ажлынхаа хойноос бол их сайн явж, гүйцэтгэлүүдийг нь гаргаж тайлагнаж байх хэрэгтэй гэж ингэж үзэж байна. 
Б.Чойжилсүрэн: Баттөмөр гишүүнд баярлалаа. Мөнхбат гишүүн үгээ хэлье. Амарзаяа больсон.
Ж.Мөнхбат: Аудитын тайланг сонсож байна. Тэгээд аудитын байгууллагын үйл ажиллагаа бол бие даасан нэлээн чамбай ийм байх ёстой гэж би бол боддог. Ер нь цаашдаа бид нар энэ байдлыг нь хангаж өгөх ёстой. Сая Баттөмөр гишүүний хэлж байгаа тэр төрийн нүд, чих гэж байгаа бол үнэн. Хуучнаар бол социализмын үед ардын хянан шалгах хороо шүү дээ. Тийм учраас энэ аудитын байгууллагын бие даасан хараат байдлыг энэ хөрөнгө санхүүгийн асуудал, байр савны асуудлаас авхуулаад энэ асуудлыг нэлээн чадавхжуулах ийм юмыг бас цаашдаа бол Их Хурал улсын төсөв батлахдаа ч гэсэн бодох ёстой юм байна гэж ингэж ойлгож байгаа. 
Би зүгээр хоёр зүйл дээр санал хэлэх гэсэн юм. Сая АСЕМ-г ярилаа. Ярьж байх шиг байна. Яах вэ, зүгээр Оюу толгой дээр хийгдэж байгаа энэ аудитын дүгнэлтэд аудитын тайлан, аудитын шалгалт энэ юмнууд дээр мэдээлэл сонссон. Гэхдээ энэ Дубайн гэрээг байгуулсантай холбоотойгоор Монгол Улсад одоо их хэмжээний хор хохирол алдагдал бий болохоор болчихлоо. Монгол Улсын хүлээх ашиг нь тэдэн жилээр эдэн жилээр, 30, 40-н жилээр хойшилчихлоо гэсэн ийм зүйлийг бол сүүлийн үед нэлээн ярьж байгаа. Тийм учраас энэ Дубайн гэрээтэй холбоотой энэ асуудлыг бол аудитын байгууллага цэвэр тэр тайлан шалгалтынхаа баримт нотолгоон дээр үндэслэсэн ийм нэг дорвитой мэдээллийг ер нь хийж болдоггүй юм уу гэж боддог юм. 
Улс төрчид ярихаар чинь ингээд улс төржүүллээ, попорлоо, яалаа тодорлоо, худлаа үнэн ярилаа гэдэг нэр хоч зүүгээд байдаг. Янз бүрийн эдийн засагчид ярихаар захиалгатай ярилаа, захиалгагүй ярилаа гэсэн ийм нэр хоч бас зүүгээд байдаг. Тэгээд ийм учраас бол энийг яг бодитой баримттайгаар гаргаж ирж тавьж ярих ийм төрийн өмнө үүрэг хүлээсэн хуулиараа хариуцлага хүлээж байгаа ийм байгууллага бол аудитын байгууллага гэж бодож байгаа юм. Тэгээд энийг нэг ойрын хугацаанд ийм мэдээллийг нэлээн дэлгэрэнгүй та нарт хийсэн байвал ийм юмыг нэг гаргаж өгөөч ээ гэсэн ийм зүгээр хүсэлт байгаа юм. Эний та нар бас анхааралдаа авна биз. 
Төрийн нүд, чих болж байгаа энэ байгууллагадаа төр итгэх ёстой, ард түмэн итгэх ёстой гэж ингэж ойлгож байгаа. Зүгээр ер нь энэ томоохон хөрөнгө оруулалттай холбоотой асуудлууд байгаа шүү дээ. Мэдээж Оюу толгойн гэрээг одоо зогсоогоод л, хөөж гаргаад л ийм юм бол байхгүй. Гэхдээ Улсын Их Хуралд мэдэгдэхгүйгээр танилцуулахгүйгээр очиж гэрээ хийсэн тэр Дубайн гэрээ гээд байгаа юм бол одоо хэр юм байдаг юм бэ гэдгийг танай аудитын байгууллагад хийсэн шалгалт баримт нотолгоо юм байвал албан ёсоор авъя гэсэн ийм хүсэлтийг тавьж байгаа юм. Тэгэхгүй болохоор бид нарыг чинь одоо сая Улсын Их Хурлын ажлын хэсэг гараад юм ярилаа. Тэгээд ингээд хоёр янзын өнцгөөс ингээд хүлээж авч тайлбарлаад явчихдаг. Улс төржүүлээд үнэн ярилаа, худлаа ярилаа, улс төржлөө энэ тэр гээд хоёр ийм зааг дээр хуваагдчихаад байна л даа. Тэгээд энэ асуудлыг. 

Сүүлийн үед энэ Эрдэнэтийн 49 хар төмөрлөгийн үйлдвэртэй холбоотой энэ мөнгөний аудит хийсэн дүн байна уу? Энийг бас нэг авчихмаар байна. Хөтөлийн цемент шохойтой холбоотой. Ийм хэд хэдэн анхаарал татсан том асуудлууд дээрээс ялангуяа хар төмөрлөгийн үйлдвэр тэр хэдэн зуун сая долларын төмрийн хүдэр гадагш нь гаргасан байна, ачсан байна, гаалийн мэдүүлэг хийсэн байна гэсэн хэл ам яриа сонсогдож байна. Тэгээд энэ хэр үнэн бодит юм бэ гэдэг дээр орлого, зарлага нь ямар байдаг юм гэдэг дээр аудитын байгууллага бодит мэдээллээр биднийг Их Хурлын гишүүдийг хангаж өгөөч ээ гэдэг ийм хүсэлтийг албан ёсоор тавьж байгаа юм шүү.
Б.Чойжилсүрэн: Оюунхорол гишүүний микрофоныг өгье.
Д.Оюунхорол: Баярлалаа. Аудитын байгууллагын тайланг сонслоо. Бас 2018 онд бол нэлээн олон ажлуудыг хийсэн. Улсын төсөвт бас тодорхой хэмжээний зорилготой, чиглэлтэй хяналт шалгалтын ажлууд хийсэн. Санхүүгийн 3806 хяналт шалгалт, гүйцэтгэлийн 201, нийцлийн 97 гээд, 4104 аудит хийсэн байна. Энэ бол тооны хувьд маш их. Улсын төсөвт 18.8 их наяд төгрөгийн 23564 зөрчил байна гэдгийг энэ шалгалтын явцад бол илрүүлсэн юм байна. Үүнээс 12 аравны их наяд төгрөгийн дүн бүхий 7755 алдаа зөрчлийг аудитын явцад залруулж, зөрчил дутагдлыг нь арилгуулаад, акт, албан шаардлага, зөвлөмж өгөөд, үүнийхээ хэрэгжилтийг хангасан юм байна. Энэ бас үнэхээр том ажлыг одоо хийжээ. 
Өнөөдөр улсын төсөвт бол 28.2 тэрбум төгрөгийн орлогыг бас оруулсан юм байна. Орон нутгийн төсөвт бол 13.8 тэрбум төгрөгийн орлого оруулсан байна. Энэ алдааны үндсэн дээр. Энэ бол ажлын хувьд нэлээн хангалттай сайн ажиллаж, манай төрийн аудитын байгууллага бол үнэхээр төрийн төсвийн хяналт шалгалтыг бол бас сайн хийж байгаа. Нөгөө талаас төсвийн гүйцэтгэл, төсөв дээр бас нэлээн хяналт шалгалтуудыг хийж ажиллаж байгаа гэж ойлгодог. Өнөөдөр бол манай аудитын байгууллагын тухай мэдээллийг бол манай Төсвийн байнгын хороо удаа дараа сонсож байгаа. Бид тодорхой бодитой дорвитой арга хэмжээнүүдийг авч хэрэгжүүлж энэ төрийн нүд, чих болсон байгууллагаа яаж дэмжих вэ гэдэг чиглэлээр ярихаас цааш дэмжиж байгаа үйл ажиллагаа бол алга гэж харж байгаа. Та бүхний тайлан дотор ч гэсэн энийгээ бол нэлээн тодорхой бичиж ирүүлжээ. Өнөөдөр бол хараат бус байдлаар ажиллах, нөгөө талаас энэ аудиторуудын ажлын ачаалал бол маш их илүү цагаар ажилладаг. Тэгээд өнөөдөр Хөдөлмөрийн хууль зөрчиж илүү цагийн хөлсийг олгодоггүй, ийм ноцтой зөрчил дутагдал гарч байгаа. Тийм учраас хараат бусаар ажиллахын тулд ядаж Хөдөлмөрийн хуулийн дагуу хөдөлмөрийн хөлсний илүү цагийг олгодог байх хэрэгтэй. 

Нөгөө талаас төрийн аудитын байгууллагын ажилчдын дундаж цалин бол Улсын Их Хурлаас томилогдож байгаа байгууллагуудын хувьд хамгийн бага цалинг нь авдаг. Жишээлбэл, Авлигатай тэмцэх газрын ажилчдын цалингаас 51 хувиар бага, 51 хувиар бага цалин авдаг. Мөн прокурорын байгууллагын ажилчдын дундаж цалингаас 85 хувиар бага цалин авч байгаа. Энэ бол үнэхээр харамсалтай. Улсын төсөвт миний түрүүний хэлдгээр ийм их хэмжээний алдаа 18.8 их наяд төгрөгийн зөрчил дутагдал байгааг ирүүлж, улсын төсвийн нүд, чих болж хяналт шалгалтыг нь хийж байгаа энэ байгууллагад ажиллаж байгаа цөөхөн энэ хүмүүсийн хөдөлмөрийн хөлсний үнэлэмжийг үнэлдэг тогтолцоо чинь өөрөө болохгүй байна гэдгийг удаа дараа яриад байгаа. Харамсалтай нь энэ асуудлаа бид нар шийдвэрлэж чадахгүй байгаа. 
Гуравдугаарт, ажлын байрных нь шаардлага бол маш муу. Мэргэжлийн хяналтын дүгнэлт гарсан тухайгаа өмнөх хуралдаан дээр танилцуулж байсан. Өнөөдрийг болтол энэ чиглэлээр бас хийсэн бодитой арга хэмжээнүүд байхгүй байгаа. Гэрээт ажилчдын үйл ажиллагаагаар нэлээн ажлаа бол хийж гүйцэтгүүлдэг юм байна лээ. Үр дүнд тавих хяналт нь бол сул байгаа. Яагаад гэвэл өнөөдөр аудитын байгууллагын орон тоо бол үндсэндээ маш цомхон байгаа. Тэгэхээр энэ том улсын төсвийг бүхэлд нь энэ төрийн аудит нүд, чих нь болж ажиллаж байгаа юм бол нэгдүгээрт, орон тоог нь нэмэгдүүлэх, хоёрдугаарт, цалин хөлсний нэмэгдлийг нь бусад байгууллагуудтай ижил болгож нэмэгдүүлэх асуудлыг энэ удаагийн тайлан хэлэлцэх явцад Байнгын хорооноос дүгнэлт гаргаад шийдвэр гаргаад хэрэгжүүлэх шаардлагатай гэж үзэж байна. 

Ерөөсөө гол хэлэх санал бол энэ л байна. Энэ байгууллага бол үнэхээр мэргэшсэн чадвартай үйл ажиллагаа явуулдаг ийм цөөхөн хэдэн аудиттай. Цаашдаа бол энэ аудиторуудын тоог нэмэгдүүлэх илүү чадвартай мэргэшсэн ажилтнуудыг авч ажиллуулах тал дээр бол онцгой анхаарч ингэж ажиллах шаардлагатай байх гэж үзэж байгаа. Өнөөдөр олон нийтийн зүгээс бол байнгын нээлттэй, ил тод хяналт шалгалтын дүнг ил гаргаж тавиач ээ гэдгийг л шаардаж байгаа учраас нийгмийн захиалгадаа нийцсэн ийм бүтэц, орон тоо, төсөв, цалин хөлс, энэ нийгмийн асуудлыг нь шийдвэрлэх тал дээр онцгой анхаарах ёстой гэж ингэж үзэж байна. Баярлалаа. 

Б.Чойжилсүрэн: Гишүүдэд баярлалаа. Энэ төрийн аудитын байгууллагын 2018 оны үйл ажиллагааны тайланд ч тэмдэглэсэн үнэлгээг хийсэн эсэх талаар санал, дүгнэлт Улсын Их Хурлын Тамгын газраас гаргасан. Энийг та бүхэнд тарааж өгсөн. Тараасан байх аа? Гэдгийг хэлье. Ингээд гишүүд үг хэлж дууслаа. Үндэсний аудитын газрын 2018 оны үйл ажиллагааны тайланг сонсож дууслаа. Байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье. Гишүүдэд баярлалаа. 
Энэ сонсож болно. Дэгээрээ ийм байгаа. Тайлбар нь Монгол Улсын Их Хурлын чуулганы хуралдааны дэгийн тухай хуулийн 47 дугаар зүйлийн 47.5-д Байнгын хороо шаардлагатай гэж үзвэл тайлан, мэдээллийг нэгдсэн хуралдаанаар хэлэлцүүлэх санал, дүгнэлт гаргаж болно. 47.6-д бол Байнгын хороо тайланг хэлэлцсэний үндсэн дээр хууль тогтоомжийн хэрэгжилтийг хангах, зөрчил дутагдлыг засах, ажлаа эрчимжүүлэх чиглэлээр тайлагнасан байгууллагад чиглэл өгсөн тогтоол гаргаж болно гэсэн ийм хоёр бололцоо бий. Энэ удаа яагаад Байнгын хорооноос ирсэн юм бэ гэхээр Үндсэн хууль хэлэлцэж эхлэх гэж байгаа учраас бид нар нэгдсэн чуулганд оруулах. 
Цалингийн асуудлыг Оюунхорол гишүүн. Одоо болно. Хуралдаан хаасан алх цохиогүй байгаа. Нарантуяа гишүүн.

З.Нарантуяа: Баярлалаа. Үндэсний аудитын газрынхантай Төсвийн зарлагын хяналтын дэд хорооныхон нэлээн холбоотой ажиллах ёстой. Тэгээд өмнөх даргыг байх үед би бас өрөөндөө дуудаад, бид хэд хамтарч хийх хяналт шалгалтынхаа талаар харилцан тохиролцоод, жагсаалт гаргаж, нэлээн ойр ажиллаж байсан л даа. Мэдээллээ бас авч. Шинэ дарга томилогдоод бол уулзаж амжаагүй байгаа. Тэгэхээр бид нарын тэр өмнөх шалгалт хийх шалгалтуудаас бараг 3 шалгалт бол хийгдээгүй, хугацаа нь хийгдэж дуусаагүй, эцсийн тайлан нь гараагүй байсан. Та тэрийгээ эргэж нэг хянаад надад тэр шалгалтынхаа тайлангуудыг Зарлагын хяналтын дэд хороонд гэж хаяглаж ирүүлнэ үү гэж хүсмээр байна. 
Цаашдаа бас бид нарт хамтраад хэд хэдэн чиглэлээр ажлын хэсэг гаргаж ажиллах шаардлага байгаа. Тэгээд ажил хэргийн уулзалт хийгээрэй гэж хүсье. Баярлалаа. 

Б.Чойжилсүрэн: За, Үндэсний аудитын газрын 2018 оны үйл ажиллагааны тайланг сонсож дууслаа. Байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье. Гишүүдэд баярлалаа.  /Алх цохив./ 

Аудитын газрынхаан Батнасан гишүүнд наад асуудлаараа биечлэн тайлбар өг. 
Дууны бичлэгээс буулгасан:

